
Brahmakritam Vamana Stotram

બ્રહ્મકૃતં વામનસ્તોત્રમ્

તં જાતમાત્રં ભગવાન્બ્રહ્મા લોકપિતામહઃ ।
જાતકર્માદિકાઃ કૃત્વા  ક્રિયાસ્તુષ્ટાવ પાર્થિવ  ॥ ૬૭॥
બ્રહ્મોવાચ -

જયાદ્યેશ જયાજેય જય સર્વાત્મકાત્મક ।
જય જન્મજરાપેત જયાનન્ત જયાચ્યુત॥ ૬૮॥
જયાજિત જયાશેષ જયાવ્યક્તસ્થિતે જય ।
પરમાર્થાર્થ સર્વજ્ઞ જ્ઞાનજ્ઞેયાત્મનિઃસૃત॥ ૬૯॥
જયાશેષજગત્સાક્ષિઞ્જય કર્તર્જગદ્ગુરો ।
જગતો જગદન્તેઽન્તઃસ્થિતૌ પાલયિતા જય॥ ૭૦॥
જયાખિલ જયાશેષ જયાખિલહૃદિ સ્થિત ।
જયાદિમધ્યાન્તમય સર્વજ્ઞાનમયોત્તમ॥ ૭૧॥
મુમુક્ષુભિરનિર્દેશ્ય સ્વયન્દૃષ્ટ જયેશ્વર ।
યોગિભિર્મુક્તિફલદ દમાદિગુણભૂષણૈઃ॥ ૭૨॥
જયાતિસૂક્ષ્મ દુર્જ્ઞેય જગત્સ્થૂલ જગન્મય ।
જય સ્થૂલાતિસૂક્ષ્મ ત્વં જયાતીન્દ્રિય સેન્દ્રિય॥ ૭૩॥
જય સ્વમાયા યોગસ્થ શેષભોગશયાક્ષર ।
જયૈકદંષ્ટ્રાપ્રાન્તાન્ત  સમુદ્ધૃતવસુન્ધર॥ ૭૪॥
નૃકેસરિઞ્જયારાતિવક્ષઃસ્થલવિદારણ ।
સામ્પ્રતં જય વિશ્વાત્મન્માયાવામન કેશવ॥ ૭૫॥
નિજમાયાપટચ્છન્ન જગદ્ધાતર્જનાર્દન ।
જયાચિન્ત્ય જયાનેકસ્વરૂપૈકવિધ પ્રભો॥ ૭૬॥
વર્ધસ્વ વર્ધિતાનેકવિકારપ્રકૃતે   હરે ।

ત્વય્યેષા જગતામીશ સંસ્થિતા ધર્મપદ્ધતિઃ॥ ૭૭॥
ન ત્વામહં ન ચેશાનો નેન્દ્રાદ્યાસ્ત્રિદશા હરે ।
જ્ઞાતુમીશા ન મુનયઃ સનકાદ્યા ન યોગિનઃ॥ ૭૮॥
ત્વન્માયાપટસંવીતે જગત્યત્ર જગત્પતે ।
કસ્ત્વાં વેત્સ્યતિ સર્વેશં ત્વત્પ્રસાદં વિના નરઃ॥ ૭૯॥
ત્વમેવારાધિતો યસ્ય પ્રસાદસુમુખઃ પ્રભો ।
સ એવ કેવલં દેવ વેત્તિ ત્વાં નેતરો જનઃ॥ ૮૦॥
તદીશ્વરેશ્વરેશાન વિભો વર્ધસ્વ ભાવન ।
પ્રભાવાયાસ્ય વિશ્વસ્ય વિશ્વાત્મન્પૃથુલોચન॥ ૮૧॥
ઇતિ વિષ્ણુધર્મેષુ ષટ્સપ્તતિતમોઽધ્યાયાન્તર્ગતં

બ્રહ્મકૃતં વામનસ્તોત્રં સમ્પૂર્ણમ્ ।

